ՀԻՄՆԱՎՈՐՈՒՄ

«ՄԻՋԱԶԳԱՅԻՆ ՀԱՄԱԳՈՐԾԱԿՑՈՒԹՅԱՆ ԸՆԿԵՐՈՒԹՅԱՆ (ՄՀԸ/GIZ) ՍՊԸ-Ի և ՎԵՐԱԿԱՆԳՆՄԱՆ ՎԱՐԿԵՐԻ ԲԱՆԿԻ (ՎՎԲ/KFW) ՏԵՂԱՅԻՆ ԳՐԱՍԵՆՅԱԿՆԵՐԻ ՀԻՄՆՄԱՆ ՎԵՐԱԲԵՐՅԱԼ» ՀԱՄԱՁԱՅՆԱԳՐԻ 
ԿՆՔՄԱՆ

«Միջազգային համագործակցության ընկերության (ՄՀԸ/GIZ) ՍՊԸ-ի և Վերականգնման վարկերի բանկի (ՎՎԲ/KfW) տեղային գրասենյակների հիմնման վերաբերյալ» համաձայնագրի ստորագրումը նպատակաուղղված է Հայաստանի Հանրապետության և Գերմանիայի Դաշնային Հանրապետության միջև  համագործակցության զարգացմանը՝ հիմք ընդունելով 1998թ. հուլիսի 27-ին երկու երկրների միջև կնքված Տեխնիկական համագործակցության մասին համաձայնագիրը։
Համաձայնագրի նախագծով նախատեսվում է Հայաստանի Հանրապետությունում ստեղծել ՄՀԸ և ՎՎԲ տեղային գրասենյակներ։ Նախագիծը ներառում է դրույթներ ՄՀԸ և ՎՎԲ գրասենյակների հանձնառությունների, ինչպես նաև ՀՀ և ԳԴՀ կառավարությունների պարտավորությունների վերաբերյալ։
Նախագծով նախատեսվում է, որ ՄՀԸ գրասենյակը կաջակցի Գերմանիայի Դաշնային Հանրապետության անունից Տեխնիկական համագործակցության շրջանակում նախատեսված ծրագրերի կատարմանն ու կառավարմանը և կներկայացնի ՄՀԸ-ն Հայաստանում: ՄՀԸ գրասենյակը կարող է կատարել նաև նախատեսված ծրագրերից դուրս մասնագիտական և վարչարարական այլ գործառույթներ, ինչպես նաև երկրին առնչվող և տարածաշրջանային բնույթի հանձնարարություններ:
Նախագծով նախատեսվում  է, որ ՎՎԲ գրասենյակը գործընկեր պետությանը և կատարող գործընկեր կազմակերպություններին կօգնի նախապատրաստել և իրականացնել Ֆինանսական համագործակցության շրջանակում Գերմանիայի Դաշնային Հանրապետության կողմից խրախուսվող ծրագրերը և կներկայացնի ՎՎԲ-ն Հայաստանում: ՎՎԲ գրասենյակը կարող է կատարել նաև նախատեսված ծրագրերից դուրս մասնագիտական և վարչարարական այլ գործառույթներ, ինչպես նաև երկրին առնչվող և տարածաշրջանային բնույթի հանձնարարականներ, որոնք կապված են այդ ծրագրերի հետ:
Սույն նախագծի համաձայն՝ Գերմանիայի Դաշնային Հանրապետության Կառավարությունն իր ծառայությունները մատուցում է կատարող կազմակերպություններ ՄՀԸ-ի ու ՎՎԲ-ի և իր հանձնարարությամբ գործող այլ կազմակերպությունների (մասնավորապես՝ ՖՏԴԻ/PTB-ի և ԵՀԲՊԴԻ/BGR-ի միջոցով), իսկ Հայաստանի Հանրապետության Կառավարությունն այս կազմակերպությունների գործընկեր է նշանակում Հայաստանի Հանրապետության էկոնոմիկայի նախարարությանը:  
Նախագծով նախատեսվում է, որ Գերմանիայի Դաշնային Հանրապետության Կառավարությունը ստանձնում է գրասենյակների համար անհրաժեշտ բոլոր ներդրումային և գործառնական ծախսերը, ինչպես նաև գրասենյակների գործունեությունն ապահովող անձնակազմի (ինչպես գործուղված, այնպես էլ տեղացի կամ տարածաշրջանային մասնագետների) ծախսերը: 
Նախագծով նախատեսվում է, որ Հայաստանի Հանրապետության կառավարությունը պարտավորվում է․
· երաշխավորել, որ Հայաստանի Հանրապետության պետական մարմիններն ապահովեն գրասենյակների անվտանգությունն ու պաշտպանությունը, 
· ազատել Գրասենյակների համար ներմուծված պարագաները, այդ թվում՝ սարքերն ու ավտոմեքենաները ներմուծման ու արտահանման բոլոր տեսակի տուրքերից, նավահանգստային ու պահեստային վճարներից, ինչպես նաև այլ պետական վճարներից և երաշխավորում է դրանց անհապաղ բացթողումը, 
· ազատել բոլոր տեսակի ուղղակի հարկերից ՄՀԸ և ՎՎԲ կատարող կազմակերպություններին և նրանց գրասենյակներին (բացառությամբ այն աշխատողների, որոնք չեն պատկանում ԳԴՀ կառավարության միջոցներով աշխատավարձ կամ նպաստ ստացող խմբին) 
· ազատել Հայաստանի Հանրապետությունում գանձվող շրջանառության հարկերից կամ համանման այլ անուղղակի հարկերից ՄՀԸ և ՎՎԲ կատարող կազմակերպությունների կամ նրանց գրասենյակների ձեռք բերած պարագաները և ստացած ծառայությունները, 
· Հաստատել կատարող կազմակերպությունների կամ գրասենյակների՝ հեռահաղորդակցային կապերի, այդ թվում՝ ռադիոկապի և արբանյակային կապուղիների միացման վերաբերյալ դիմումները, օգնել կատարել բոլոր անհրաժեշտ գրանցումները, 
· Հաստատել կատարող կազմակերպությունների դիմումները, որոնք վերաբերում են գրասենյակների աշխատակիցների աշխատանքի թույլտվություններին, ինչպես նաև կացության անհրաժեշտ թույլտվություններին և վիզաներին:  
· Երաշխավորել, որ գործուղված մասնագետներին և նրանց հետ նույն հարկի տակ ապրող ընտանիքի անդամներին անհրաժեշտ կացության թույլտվությունները և վիզաները տրվեն անվճար և անգրավ հիմունքներով:  
· Ապահովել ՄՀԸ մասնագետների և նրանց հետ նույն հարկի տակ ապրող ընտանիքի անդամների՝ 1998 թվականի հուլիսի 27-ի շրջանակային համաձայնագրով սահմանված բոլոր իրավունքները. միևնույն իրավունքները համապատասխան կիրառությամբ ապահովում է նաև ՎՎԲ գործուղված մասնագետների և նրանց հետ նույն հարկի տակ ապրող ընտանիքի անդամների, ինչպես նաև, հարկ եղած դեպքում, Գերմանիայի Դաշնային Հանրապետության Կառավարության հանձնարարությամբ գործող այլ կատարող կազմակերպությունների գործուղված մասնագետների և նրանց հետ նույն հարկի տակ ապրող ընտանիքի անդամների համար:   
Գերմանիայի միջազգային համագործակցության ընկերության (GIZ) և Վերականգնման վարկերի բանկի (KfW) տեղային գրասենյակների հիմնման վերաբերյալ համաձայնագիրը համահունչ է Հայաստանի Հանրապետության կողմից որդեգրած արտաքին տնտեսական քաղաքականության հիմնական ուղղություններին և նպատակներին:
Տվյալ Համաձայնագրի ստորագրումը կնպաստի երկու երկրների միջև փոխշահավետ համագործակցության զարգացմանը, տնտեսական կապերի ընդլայնման համար բարենպաստ պայմանների ստեղծմանը, գործարար ակտիվության բարձրացմանը, երկու երկրների տնտեսական համագործակցության ասպարեզում առկա ներուժի օգտագործմանը:  
Ելնելով վերոհիշյալից՝ ՀՀ էկոնոմիկայի նախարարությունը նպատակահարմար է համարում Գերմանիայի միջազգային համագործակցության ընկերության (GIZ) և Վերականգնման վարկերի բանկի (KfW) տեղային գրասենյակների հիմնման վերաբերյալ համաձայնագրի ստորագրումը։

